
 

 

 

      12. januar 2011 

Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara: 

Naalakkersuisunut apeqqut:  

Atorfimmut atatillugu init pillugit: 

1. Namminersorlutik Oqartussat atorfimmut atatillugu inissianik massakkorpiaq qassinik 

peqarpat? 

2. Kikkut atorfimmut atatillugu inimik tunineqarsinnaappat?  

3. Inuiaqatigiinnut qanoq akeqarpa, Namminersorlutik Oqartussat atorfimmut atatilugu 

ininik tigumminniinnarnerat?  

4. Atorfimmut atatillugu inimik tunisisarneq annikillisarniarneqarpa?  

a. Aappiuppat, taava sulisut sorliit atorfimmut atatillugu inimik tunineqartalissappat?   

(Inatsisartuni ilaasortaq Andreas Uldum, Demokraatit) 

 

Tunngavilersuut: 

Demokraatini ilisimatinneqarpugut, Namminersorlutik Oqartussat atorfimmut atatillugu ininik 

tunniunneqartartunik 1200-nik peqartut, isumaqarpugut amerlavallaarujussuartut. Kisiannili paa-

sisaqarluarusulluta, paaserusupparput atorfimmut atatillugu init tunniunneqartartut qasserpiaa-

nersut tusarusupparput.  

 

Aamma ilisimavarput, atorfimmut atatillugu initaartariaqanngikkaluilluunniit aamma tunineqar-

tartut. Demokraatini isumaqatingaarput sapinngisamik kikkut tamarmik namminneq inissamin-

nik isumaginnittariaqartut, pisortat inissiaataannik isumalluuteqaratik.  

 

Aammali ilisimavarput siunissami atorfinnut pingaarutilinnut inissaqartitsinissaq pisariaqartus-

saasoq. Taamaattumik aamma paaserusupparput Naalakkersuisut siunissami qularnaakkamik 

pilersaaruteqarnersut atorfiit inuiaqatigiinnut pingaarutillit inuttalertarnissaannut aamma atorfin-

nut taakkununnga inissaqartitsisarnissaq pisariaqartinneqassanersoq.  

 

Apeqqutiga akeqquara piffissarititaasoq naapertorlugu ullut suliffiit naliginnaasut qulit qaangiut-

sinnagit. 

 


